
Ṯabrat ɣar iƹibraniyen

Siḏi Arebbi issawaȓ akiḏneɣ s Mmis

1 1Ḏi zman issawaȓ Arebbi ak ȓejḏuḏ nneɣ s uqemmum n
lʼanbiya aṭṭas n ṯwaȓaṯin u s waṭṭas n ibriḏen. 2Walakin

ḏi lʼayyam-a ineggura issawaȓ akiḏneɣ s uqemmum nMmis
iƹni s wenni iy ixḍar aḏ iwareṯ marra ṯimesȓayin u zzayes iy
d ixȓeq Arebbi ddunect. 3Netta ḏ nnur n lƹaḍama n Arebbi
ḏ ṣṣifeṯ n ṭṭabiƹa nnes bȓa axeṭṭi. S jjehḏ n wawaȓ nnes iy
zi irebbu marra ṯimesȓayin. Wami iḥell ȓmuƹṣiyeṯ n bnaḏem
isiṣfa-t, ssenni iqqim x ufusi n Arebbi Subḥana wa Tƹala.

Lƹaḍama n Mmis n Arebbi x lmalaʼikaṯ
4Fa Mmis iḏweȓ netta imɣar aṭṭas x lmalaʼikaṯ ȓaḥeqqac

isem nni iy ḏas iswareṯ Arebbi imɣar aṭṭas x yisemawen
nsent.
5Arebbi, ƹemmarṣ war ḏas inni i can n lmalak zi lmalaʼikaṯ

qa cek ḏ Mmi, nhara ḏewȓeɣ nec ḏ Babac.
Ƹemmarṣ war inni x can n lmalak qa nec aḏ iȓiɣ ḏ Babas,

netta aḏ yiȓi ḏ Mmi.

6U ƹaweḏ wami d itawi Arebbi Mmis amenzua ɣar
ddunect-a iqqar aḏas sejjḏent marra lmalaʼikaṯ.

7Xmi issawaȓ x lmalaʼikaṯ iqqar:
‘Ixeǧeq-d lmalaʼikaṯ nnes ḏ arriḥ,
imsexxaren nnes ḏ ḥaḏuq n ṯmessi.’

a1.6 Amenzu netta ḏ ifxeddi, qqaren-ṯ i uḥenjir iy d ɣa ixeȓqen ḏ
amezwaru.

8Walakin x Mmis iqqar ḏi Lkitab:
‘Ay Arebbi, ȓƹarc nnec aḏ idum i ȓebda n ȓebdaṯ,

ȓḥaqq aḏ yiȓi ḏ ṯaɣriṯ n ȓeḥkam nnec.
9Tḥibbiḏ min iṣeȓḥen, tƹiffiḏ ccerr.

X manaya Arebbi iƹni Arebbi nnec,
iḏhen-ac s zziṯ n ȓefraḥeṯ,

isiȓi-c ḏeg ujenna x imƹacaren nnec.’

10 Iqqar ƹaweḏ: ‘Ay Arebbi, ḏeg umezwaru ṯserseḏ dsasaṯ
n ddunect u ṯeggiḏ ijennaṯenb s ufus nnec.

11Yina aḏ fnan cek aḏ tdumeḏ,
marra aḏ rcan am warruḍ.
12Aṯen tetwiḏ am uzeǧab ḏ axarṭiṭ,
aḏ twabeddȓen am warruḍ.

Cek lla, war tbeddiȓeḏ ca,
iseggwusa nnec ƹemmarṣ aḏ qḍan.’

13 Iwa ƹemmarṣ war inni Arebbi i can n lmalak zi
lmalaʼikaṯ: ‘Qqim-d x ufusi inu aȓ ɣa ggeɣ ȓƹaḏyan nnec
swadday iḍaren nnec.’

14 Lmalaʼikaṯ, min ƹnant? Niṯenti ḏ arruḥaṯ twassekkent-id
bac aḏ sexxarent i yinni iy ɣa iwarṯen asenjam.

Asenjam nneɣ imɣaren aṭṭas

2 1X manaya labud a d narr ȓbaȓ nneɣ i min nesȓa bac
war nteffeɣ ca abriḏ. 2Cuf, Ccariƹa nni n Musa uwint-it

lmalaʼikaṯ, tuɣa tseyṭar xaneɣ tƹaqab-aneɣ meȓa neƹṣa niɣ
meȓa war ntiƹ ca. 3Ȓexxu asenjam nneɣ imɣaren, mammec
iy ɣa nenjem zi lƹiqab iƹni meȓa neɣfeȓ x usenjam-a?
Awaȓ n usenjam-a ibcar-iṯ-iḏ ḏ amezwaru Siḏiṯneɣ u ṯumma
cehḏen xas yinni iy ḏas iṣennṭen siwḍen-ṯ-iḏ i neccin.
b1.10 Ijennaṯen niṯni ḏ ljamaƹ n ujenna, iƹni ḏ ssamawat.

4 Icehheḏ xas uȓa ḏ Arebbi s lƹalamaṯ ḏ lburhanaṯ ḏ waṭṭas
n lʼanwaƹ n lmuƹjizaṯ. S lʼiden nnes ifreq ƹaweḏ lqudraṯ
ruḥiyaṯ n Arruḥ iqeddsen.

Wenni iǧan ḏ zzaƹim n usenjam nneɣ
5–6Ȓexxu neccin nessawaȓ x ddunect-a iy tuɣa netraja.

Cuf, maci i lmalaʼikaṯ umi yuca Arebbi ȓeḥkam x ddunect-a
lla. Aqa ḏinni ij n umcan ḏi Lkitabmani icheḏ ijjen xmanaya,
iqqar:
‘Tfekkareḏ cek ḏeg iryazen, maca min swan?
Mmis n bnaḏem, mayemmi iy ḏayes ɣa ithillan?
7Ṯeggiḏ-ṯ ƹȓayen am lmexluqaṯ ujenna yuƹȓan,
ṯuciḏ-as ttaj n ȓuweqqar ḏ waṭṭas n ccan,
8 ṯeggiḏ swadday iḍaren nnes marra min iǧan.’

Wami igga Arebbi marra swadday iḍaren nnes, uȓa ḏ
ijjen n ṯmesȓayṯ ma ṯeqqim war xas iḥekkim. Innama ƹaḏ
ḏi ȓweqṯ-a war netwiȓi ca marra swadday iḍaren n bnaḏem.
9Walakin Ƹisa wah, netwaȓa-ṯ ȓexxu s ttaj nnes n ȓuweqqar
ḏ waṭṭas n ccan. Mayemmi? Lʼianna ḏeg yijjen n ȓweqṯ Ƹisa
tuɣaṯ isehwa-ṯ Arebbi cwayt swadday i lmalaʼikaṯ iƹni wami
iṣbar i ȓaƹḏab n ȓmewṯ. Bac s arḍa n Arebbi aḏ iqqas netta
ȓmewṯ aḏ tiȓi ḏ ȓmewṯ nni n marra iwḏan.
10Zi Arebbi iy tiȓint marra ṯimesȓayin-a u netta umi tiȓint.

Ḏ Arebbi netta iy yarrin Ƹisa war ḏayes bu ȓƹib s ȓaƹḏab nni
nnes iy xas iƹḏun, ḥima Arebbi aḏ d yawi aṭṭas n ṯarwa ɣar
lƹaḍama nnes. Ɣares ȓmaƹna manaya ȓaḥeqqac Ƹisa netta
ḏ zzaƹim n usenjam n ṯarwa-ya. 11Aqa wenni isiṣfan iwḏan
zi ȓmuƹṣiyaṯ nsen u ḏ yiwḏan nni itwasiṣfan, Babaṯsen ḏ
ijjen. X manaya war xasen itƹeffar ca aḏasen yini ay ayṯma.
12 Lla, iqqar-as i Arebbi: ‘Aḏ ssiwȓeɣ x yisem nnec i ayṯma,
ḏi ȓwesṭ n jmaƹeṯ ac ḥemḏeɣ s iɣennijen.’
13U ƹaweḏ iqqar: ‘Nec aḏ teyyqeɣ ḏi Arebbi.’

Iqqar ƹaweḏ: ‘Aqayi nec ḏ ṯarwa inu iy ḏayi yuca Arebbi.’

14 Iḏen ṯarwa-ya niṯni ḏ iwḏan iƹni marra ḏaysen aysum ḏ
iḏammen. X manaya Ƹisa uȓa ḏ netta ḏayes ṯimesȓayin-a.
Ammu s ȓmewṯ nnes isbeṭṭeȓ zzaƹim n ȓmewṯ iƹni Ibȓis. 15U
ƹaweḏ Ƹisa aḏ d iḍȓeq i yinni iǧan ḏ isemɣan zi ȓexȓuq iƹni
ṯḥekkem xasen ṯiggwḏi zi ȓmewṯ uca aḏ iȓin ḥurr.
16Cuf, nessen belli Ƹisa war itƹiwin ca lmalaʼikaṯ lla,

itƹawan ṯarwa n Brahim. 17X manaya tuɣa labud Arebbi
aḏ yarr Ƹisa am ayṯmas ḏi marra bac aḏ yiȓi ḏ ȓefqih
ameqqran ḏayes arraḥmeṯ ḏayes ttiqeṯ ixeddem i Arebbi.
U ƹaweḏ ȓefqi-ya aḏ iqeddem lfidya ḥima aḏ twaɣfarent
ȓmuƹṣiyaṯ n yiwḏan. 18Wami netta s yixef nnes itwaƹeddeb
s ȓemḥayen, izemmar aḏ iƹawen yinni iǧan ḏi ȓemḥayen.

Siḏiṯneɣ Ƹisa imɣaren x nnabi Musa

3 1Ay ayṯma ṣṣaliḥin ḏ kenniw iy iǧan ḏ imƹacaren ḏeg
uȓaɣi nni iy d yusin zeg ujenna. Fekkareṯ mliḥ ḏi Ƹisa,

netta ḏ arrasul u ḏ ȓefqih ameqqran n lʼiman iy xas ncehheḏ
neccin. 2 Ixḏem Ƹisa s lʼiḏen n wenni iy ṯiḏ iƹeyynen
mammec igga nnabi Musa uȓa ḏ netta ixḏem s lʼiḏen n
Arebbi zi ayṯbab n ṯeddarṯ ṯekmeȓ n Arebbi.
3Cuf, Ƹisa itwaḥsab s yij n lƹaḍama ktar zi nnabi Musa

mammec itiȓi bab n ṯeddarṯ ɣares ccan ktar zi ayṯbab n
ṯeddarṯ nni iy ḏinni d yurew. 4 Liʼanna kuȓ ṯaddarṯ ɣares
wenni iy ṯen d yurwen u marra ijji-ṯen-d Arebbi.
5Tuɣa nnabi Musa ixeddem nican ḏ amsexxar, itƹawan

ayṯbab n ṯeddarṯ ṯekmeȓ n Arebbi, icehheḏ x ṯmesȓayin
iy tuɣa ɣa itwabeccaren ḏi lmustaqbel. 6Walakin Lmasiḥ
netta ḏ Mmis iḥekkem x ayṯbab n ṯeddarṯ n Arebbi, itkellaf
xasen nican. U neccin ḏ ayṯbab nni n ṯeddarṯ nnes iƹni meȓa
neṭṭef mliḥ ḏi zƹameṯ nneɣ u ḏi lʼamal nneɣ iy xef nteftaxar.

Arraḥeṯ n yinni itamnen
7X manaya ammu iqqar Arruḥ iqeddsen: Nhara meȓa

ṯesȓim ṣṣut n Arebbi, 8war seqsiḥeṯ ca uȓawen nwem
mammec ggin Ayṯ-Israʼil wami ḏayi ƹṣan ḏi ȓweqṯ nni n
ȓmiḥneṯ ḏi ȓexȓa. 9Ḏeg umcan nni ȓejḏuḏ nwem zeƹƹmen-
ayi s ṯɣennant nsen aḏ ẓren nec min ƹenniɣ, waxxa ḏi
arbeƹin iseggwusa ẓrin ȓexḏayem inu. 10X manayenni
sƹeṣṣben-ayi yiwḏan n zman nni. Nniɣ nec qa ȓebda
tbeƹƹaḏen zzayi s wuȓawen nsen, ibriḏen inu war ṯen
ssinen ca niṯni. 11Ssenni jjuǧeɣ s uɣḍab inu nniɣ qa
ƹemmarṣ aḏ aḏfen ḏi arraḥeṯ inu.

12Ay ayṯma, ḥḍam ixef nwem bac uȓa ḏ ijjen zzaywem
war ɣares itiȓi bu wuȓ ḏ abercan niɣ war ḏayes itiȓi bu
lʼiman bac war itbeƹƹiḏ ca netta x Arebbi iddaren. 13 Lla,
meȓa nzemmar a nini ‘nhara’, cejjƹeṯ ayawya kuȓ nhar bac
war ḏinni itiȓi ḥadd zzaywem aḏ iḏweȓ iqseḥ s wuȓ nnes
aṯ texḏeƹ ȓmuƹṣiyeṯ. 14Aqa neccin a niȓi ḏ imƹacaren ḏi
Lmasiḥ iƹni qa meȓa neṭṭef mliḥ aȓ uneggaru ḏi ttiqeṯ nni
iy tuɣa ɣarneɣ ḏ amezwaru. 15Mammec iqqar ḏi Lkitab:
‘Nhara meȓa ṯesȓim i ṣṣut nnes, war seqsiḥeṯ ca uȓawen
nwem mamc ggin Ayṯ-Israʼil wami ṯ ƹṣan.’
16Cuf, min ƹnan yinni isȓin ugin aḏ ggen array i Arebbi?

Yac ḏ iwḏan nni marra ig isufeɣ nnabi Musa zi Miṣra, niɣ?
17Min ƹnan yinni isƹeṣṣaben Arebbi ḏi arbeƹin iseggwusa
nni? Yac ḏ yinni iƹṣan Arebbi menḍaren ḏinni ḏ immurḍas
ḏi ȓexȓa nni, niɣ? 18U min ƹnan yinni iy xef ijjuǧ Arebbi
inna-asen qa ƹemmarṣ aḏ aḏfen ḏi arraḥeṯ inu? Yac ḏ yinni
war itṭiƹin ca, niɣ? 19 Iwa neccin netwaȓa belli niṯni tuɣa war
zemmaren aḏ aḏfen ḏi arraḥeṯ n Siḏi Arebbi wami ugin aḏ
amnen.

4 1 Iḏen fa ƹaḏ nzemmar a naḏef ḏi arraḥeṯ n Siḏi Arebbi
min zi ḏaneɣ iwƹeḏ. Wa labud a neggweḏ bac war itɣimi

uȓa ḏ ijjen zzaywem war ḏinni d ixeṭṭeȓ. 2 Liʼanna ȓexbar-a
n ȓxir iy ḏaneɣ d itwabeccaren i neccin, uȓa ḏ ȓejḏuḏ nneɣ
twabeccaren zzayes. Walakin war stenfiƹen ca zzayes
wami ugin azzayes amnen. 3Cuf, arraḥeṯ nni mixef issawaȓ
Arebbi ntaḏef ḏayes neccin iy yumnen. Issiweȓ Arebbi x
manaya wami inna: ‘Qa jjuǧeɣ s uɣḍab inu nniɣ, ƹemmarṣ
aḏ aḏfen ḏi arraḥeṯ inu.’ Man arraḥeṯ? Iƹni ṯenni n Siḏi
Arebbi wami ikemmeȓ ȓexḏayem nnes ixȓeq-d ddunect.c
4 Iwa ḏeg yijjen n lʼaya inna ammu x nhar wis sebƹa: ‘Ḏi

nhar wis sebƹa ireyyeḥ Arebbi zi marra ȓexḏayem nnes.’
5U ƹaweḏ ḏi lʼaya nni nneɣni iy xef nessiweȓ qbeȓ inna:
‘Ƹemmarṣ aḏ aḏfen ḏi arraḥeṯ inu.’
6 Iḏen ƹaḏ qqimen ȓebƹaḍ n yiwḏan aḏ aḏfen ḏi arraḥeṯ-

a n Siḏi Arebbi, u yinni itwabeccaren qbeȓ war uḏifen ca
liʼanna war uminen ca. 7X manaya tuɣa isejjel Arebbi ijjen
n ȓweqṯ nneɣni bac a naḏef ḏi arraḥeṯ nnes u ȓweqṯ nni
isemma-yas Arebbi ‘Nhara’. Menbaƹd i waṭṭas n lqurun ig
issiweȓ Arebbi s nnabi Dawed wami inna am nenna qbeȓ:
‘Nhara meȓa ṯesȓim i ṣṣut n Arebbi, war seqsiḥeṯ ca uȓawen
nwem.’
8Cuf, maƹlik nnabi Yacuƹa tuɣa isiweḍ ȓejḏuḏ nneɣ ɣar

yijjen n arraḥeṯ, ataf Arebbi war issiweȓ ca x yij n nhar
nneɣni menbaƹd i waṭṭas n lqurun. 9Falihaḏa ƹaḏ iqqim
ijjen n ssebṯ, iƹni ij n ȓweqṯ n arraḥeṯ i ccaƹb n Arebbi.
10 Liʼanna wenni yuḏfen ḏi arraḥeṯ n Arebbi aqa itreyyaḥ zi
ȓxeḏmeṯ nnesmammec ireyyeḥ Arebbi zi ȓxeḏmeṯ nni nnes.
11 Iḏen labud a negg lmejhud nneɣ bac a naḏef ḏi arraḥeṯ
nni ḥima uȓa ḏ ijjen war iweṭṭi ca ḏi nnefs n ȓmuƹṣiyeṯ.

c4.3 Lkitab n imezwura 2:2-3: Wami ikemmeȓ Arebbi marra ȓxeḏmeṯ
nnes, ireyyeḥ ḏi nhar wis sebƹa iƹni nhar n ssebṯ. Ssenni ibarek Arebbi
nhar nni yarri-ṯ muqeddes ȓaḥeqqac ḏayes ikemmeȓ marra min ixȓeq.

12Aqa awaȓ n Arebbi iddar netta ifsus, iqḍeƹ aṭṭas ktar
zi ssif n ṯnayen n jjihaṯ. Itaḏef aȓ ḏaxeȓ iferreq buḥbeȓ ak
arruḥ ḏ mani tmunen ȓemfaṣeȓ itaḏef aȓ waḏuf. Itmeyyaz jar
lʼafkar ḏ lʼaɣraḍ n wuȓ. 13War ḏinni uȓa ḏ ij n ṯmesȓayṯ zi min
d itwaxeȓqen ṯnuffar zi Arebbi. Marra ṯimesȓayin twafeḍḥent
u twaḍharent-id i ṯiṭṭawin n wenni umi ɣa nuc ȓeḥsab nneɣ.
14 Iḏen neccin a neṭṭef mliḥ ḏi lʼiman nneɣ iy xef ncehheḏ
minzi ɣarneɣ neccin ij n ȓefqih ameqqran imɣer yuḏef ḏeg
ijennaṯen iƹḏu-ṯen, netta ḏ Ƹisa Mmis n Arebbi.

Siḏiṯneɣ Ƹisa netta ḏ ȓefqih ameqqran
15Cuf, war ɣarneɣ bu ij n ȓefqih ameqqran netta war

izemmar aḏ isḥess zi ḍḍuƹef nneɣ. Wah, ɣarneɣ ijjen ȓefqih
kkint xas marra ȓemḥayen. Netta am neccin walakin war
iggi bu ȓmuƹṣiyeṯ. 16Falihaḏa a nqarreb s zƹameṯ ɣar ȓƹarc
n Arebbi ḏayes arḍa bac aȓ ḏinni naf arraḥmeṯ ḏ yijjen n
arḍa iy ḏaneɣ ɣa iƹawnen ḏi ȓweqṯ n uḥḏaji nneɣ.

5 1Cuf, kuȓ ȓefqih ameqqran tixḍaren-ṯ-iḏ zeg iryazen,
ticcen-as ȓweqṯ n ȓxeḏmeṯ nnes bac aḏ ixḏem zzaṯ

i Arebbi ƹlaḥsab iwḏan. Itqeddam ṣṣeḏqeṯ ḏ dbiḥaṯ x
ȓmuƹṣiyaṯ. 2 Izemmar netta aḏ iḥinn x yinni war ifehhmen ca
ḏ yinni iffɣen abriḏ minzi netta s yixef nnes ḏayes ḍḍuƹef.
3X manaya labud aḏ iqeddem dbiḥaṯ x ȓmuƹṣiyaṯ nnes nniṯ
mammec iy ṯent itqeddam x yiwḏan.
4Ƹaweḏ war ḏinni ḥadd iy ɣa isemɣaren ixef nnes aḏ

ixḏem s ccan-a iƹni ḏ ȓefqih ameqqran. Lla, iticc-as ȓḥaqq
nni Arebbi mammec ḏas ṯ yuca i ȓefqi nni umi qqaren
Harun.d 5Ammu uȓa ḏ Ƹisa war isemɣar ca ixef nnes aḏ
ixḏem s lƹaḍama-ya iƹni ḏ ȓefqih ameqqran. Lla, inna-
as Arebbi: ‘Qa cek ḏ Mmi, nhara ḏewȓeɣ nec ḏ Babac.’
6Ƹaweḏ iqqar Arebbi ḏeg yij n umcan nneɣni: ‘Cek ḏ ȓefqih
i ȓebda amecnaw lfirqa nni n ȓefqih umi qqarenMalikiṣadiq.’
d5.4 Harun netta ḏ umas n Siḏna Musa.

7Ḏeg wussan nni iy ḏi tuɣa iddar Ƹisa ḏi ṯmurṯ-a, itẓaǧa
itȓaɣa x Arebbi s jjehḏ u s imeṭṭawen itettar-as i wenni
izemmaren aṯ isenjem zi ȓmewṯ. Arebbi itṣennaṭ-as wami
Ƹisa iggweḏ zzayes. 8Waxxa netta ḏ Mmis n Arebbi
iy iǧa, iȓmeḏ ṭṭaƹa s uƹeddeb nni iy xas ikkin. 9Wami
iƹḏu aƹeddeb nni bȓa ȓmuƹṣiyeṯ, iḏweȓ netta ḏ ȓƹunṣar n
usenjam iƹni izemmar aḏ isenjem marra yinni iy ṯ itṭaƹan.
10Ssenni yarri-ṯ Arebbi ḏ ȓefqih ameqqran amecnaw lfirqa
nni n ȓefqih umi qqaren Malikiṣadiq.

Yallaheṯ a nuyureṯ ɣar zzaṯ bac a nemɣar
11Nzemmar a nini ƹaḏ aṭṭas x ṯmesȓayin-a walakin iqseḥ

akenniw nsefhem. Mayemmi? Liʼanna kenniw ṯḏeqȓem bac
aḏ tfehmem. 12Cuf, wa labud ȓexxu kenniw aḏ tiȓim ḏ
imseȓmaḏen walakin lla, ƹaḏ itxeṣṣa-yawem ijjen akenniw
isɣar s ṯɣuri nni ṯamezwarut zeg wawaȓ n Arebbi. Kenniw
teḥḏajam aɣie waha, maci lmakla ḏ ṣṣaḥ. 13Kuȓ ijjen netta
ƹaḏ ḏ aseymi itƹic s uɣi waha, iƹni war ifehhem ca i ṯɣuri x
min iṣeȓḥen. 14Walakin lmakla n ṣṣaḥ nettaṯ tetten-t yinni
ɣar ǧan ȓesnin imeqqranen. Zemmaren i lmakla n ṣṣaḥ
minzi ȓebda xeddmen i ṯɣuri nni iy qqaren, tmeyyazen jar
min iǧan ḏ aṣebḥan jar min iǧan ḏ aƹeffan.

6 1X manaya war netɣimiṯ ca ḏi ṯɣuri-ya ṯamezwarut x
Lmasiḥ lla, a nuyureṯ ɣar zzaṯ bac a nemɣar. War

ntaƹqib ca ɣar dsas. Iƹni war nessawaȓ ca ƹaḏ x ttuba nni
n ssayiʼaṯ, niɣ x mammec ɣa negg a namen zi Arebbi, 2 niɣ
x ibriḏen bac aḏ ṭehharen yiwḏan s waman, niɣ x mammec
ɣa negg a nsers ifassen nneɣ x yiwḏan, niɣ x lqiyama n
imettinen, niɣ x lḥisab n Nhar Aneggaru. 3 Iwa, a nuyureṯ
ɣar zzaṯ iƹni meȓa ixes Arebbi.
4Amma yinni mixef iceƹceƹ nnur, qqasen niṯni lhadiya n

ujenna, carrcen ḏi Arruḥ iqeddsen, 5 niṯni ƹaweḏ ḏuwqen zi
e5.12 Aɣi netta ḏ aceffay.

lbaraka n wawaȓ n Arebbi ḏ lqudraṯ n zman iy d ɣa yasen.
6Yina meȓa ffɣen abriḏ, war iǧi wi ṯen d ɣa yarren ɣar ttuba.
Mayemmi? Liʼanna yina aḏ iȓin am tṣellaben Mmis n Arebbi
ƹaweḏ x ṣṣalib, tƹeyyaben-ṯ zzaṯ i yiwḏan.
7Cuf, meȓa ṯamurṯ iccaṯ xas unẓar aṭṭas nettaṯ ṯsess ticc

ṯafeǧaḥṯ, ataf aḏ tawi ijjen n lbaraka zi Arebbi. 8Walakin
meȓa ṯamurṯ nni ṯseɣmay-d ɣir asennan ḏ ṯzeggwarṯ, ataf
nettaṯ ḏ walu aqat ḏi lxaṭar aḏ twanƹeȓ. Aȓ uneggaru at
sḥarqen s ṯmessi.
9Ay imƹizzen, waxxa nessawaȓ ammu neccin

metʼakeddin ḏaywem iƹni x ṯmesȓayin bac aḏ tnejmem.
10 Iwa Arebbi, ma iticc ȓḥaqq niɣ lla? Wah, war itettu ca
ȓxeḏmeṯ nwem ḏ ȓemḥibbeṯ nni ḏas d ṯseḍharem wami
ṯƹawnem ṣṣaliḥin. U ƹaḏ teggem manaya. 11Nexs aḏ
tḥawȓem s wuȓ kuȓ ijjen zzaywem am qbeȓ bac aḏ tiȓim
metʼakeddin ḏi lʼamal nwem aȓ uneggaru. 12War nexs ca
aḏ tƹegzem. Itxeṣṣa aḏ tiȓim am yinni itwaraṯen s ṣbar ḏ
lʼiman nsen x ṯmesȓayin nni iy zi ṯen iwƹeḏ Arebbi.
13Cuf, wami Arebbi iwƹeḏ Brahim x ȓƹaheḏ nni, ijjuǧ

Arebbi aḏ icc ixef nnes. Mayemmi? Liʼanna war ḏinni ḥadd
imɣar ktar zi Arebbi. 14 Inna-as: ‘Nec jjuǧeɣ qa ac barkeɣ s
yijjen n lbaraka ṯemɣar, aḏ semɣareɣ ddurriṯ nnec.’ 15 Iwa
ammu wami iraja Brahim s yijjen n ṣbar yuweḍ-as-d min zi
ṯ iwƹeḏ Arebbi.
16 Liʼanna iwḏan tjuǧen s yijjen aḏ yiȓi ḏ ameqqran

zzaysen. U s yij n ṯjaǧiṯ aḏ ḥaqqen marra lqadiyaṯ nsen
aḏ kemmȓent. 17X manaya iḍmen Arebbi manayenni s yij
n ṯjaǧiṯ i yinni iy ɣa iwarṯen min zi ṯen iwƹeḏ. Iƹni ixes
aḏasen d iseḍhar mliḥ ṭṭabiƹa n lɣaraḍ nnes ƹemmarṣ
aḏ twabeddeȓ. 18Ṯnayen n ṯmesȓayin-a war twabeddiȓent
ca,f Arebbi war izemmar axasent isxarreq. Zi ṯnayen n
ṯmesȓayin-a azzaysent netwacejjeƹ neccin iy nerweȓ bac
f6.18 Min ƹnant ṯnayen n ṯmesȓayin-a? Iƹni min iwƹeḏ ḏ min xas ijjuǧ.

aɣares nnuffar. Zzaysent iy ɣa neṭṭef s jjehḏ ḏi lʼamal iy
ḏaneɣ itwabeccaren. 19Lʼamal-a itiȓi ɣarneɣ am yij uȓiyzim
n uɣarrabu i ȓaƹmar nneɣ, irseq s jjehḏ war iḍeǧeq. Yuḏef
lʼamal-a iƹḏu ɣar ḏeffar n arwaq n Uxxam Amqeddes Aṭṭas.
20Ḏeg umcan nni yuḏef Ƹisa ḏinni ḏ amezwaru ƹlaḥsab
neccin, iḏweȓ ḏ ȓefqih ameqqran i ȓebda amecnaw lfirqa
nni n ȓefqih umi qqaren Malikiṣadiq.

Lfirqa n ȓefqih ameqqran Malikiṣadiq

7 1Cuf, Malikiṣadiq nni tuɣaṯ netta ḏ azeǧiḏ n ṯendint n
Salimg ḏ ȓefqih ɣar Siḏi Arebbi Yuƹȓan. Iruḥ iȓqa Brahim

ibarek-iṯ. Manaya iwqeƹ wami d itrewwaḥ Brahim zi ȓḥarb
nni iy ḏi iɣȓeb izeǧiḏen. 2Yuca-as Brahim i Malikiṣadiq
ȓaƹcur, ƹecra ḏi miyya zi marra. Ḏ amezwaru ȓmaƹna n
yisem-a n Malikiṣadiq ixes aḏ yini ‘Azeǧiḏ n ṣṣulḥ’, u ƹaweḏ
netta ḏ Lmalik n ṯendint n Salim iƹni netta ḏ azeǧiḏ n ȓehna.
3War ɣares ntif lla babas lla yemmas lla ȓejḏuḏ nnes. War
ɣares ntif amezwaru n ȓiyyam nnes uȓa ḏ aneggaru n ṯuḏarṯ
nnes. Netta itcabbah ḏi Mmis n Arebbi iƹni iddar am ȓefqih
ameqqran i ȓebda. 4 Iwa fekkareṯ mecḥaȓ ḏ ameqqran
netta, ḥetta ḏ jeddiṯneɣ ameqqran Brahim yuca-as ȓaƹcur,
ƹecra ḏi miyya zi marra agȓa nni ig irbeḥ zeg izeǧiḏen nni!
5Ḏinni ƹaweḏ ijjen n ȓuṣiyeṯ ḏi Ccariƹa n Musa tweṣṣa

yinni iǧan ḏ ȓfuqha zi Ayṯ-Lawi aḏ ysin ȓaƹcur zeg yiwḏan
iƹni zi ayṯmaṯsen, waxxa uȓa ḏ ayṯmaṯsen ijji-ṯen-d jeddiṯsen
ameqqran Brahim. 6Walakin aryaz-a Malikiṣadiq war iǧi ca
zi Ayṯ-Lawi, iysi ȓaƹcur zi Brahim uca Malikiṣadiq ibarek
Brahim wenni umi ɣar ǧan lwuƹud. 7U bȓa ccekk wenni
ameqqran aḏ yuc lbaraka i wenni amezyan. 8Ayṯ-Lawi ig
ikessin ȓaƹcur iƹni niṯni ḏ iwḏan ƹadi iƹni tmettan. Walakin
Malikiṣadiq ig iysin ȓaƹcur nni icehheḏ xas Lkitab belli netta
iddar. 9 Iwa nzemmar a nini belli Lawi netta s yixef nnes iy
g7.1 Ṯandint n Salim nettaṯ ḏ ṯandint n Lquds.

ikessi ȓaƹcur zeg yiwḏan, yuwi ȓaƹcur i Malikiṣadiq s ufus
n Brahim liʼanna Brahim ḏ jeddis ameqqran. 10Mammec?
Liʼanna wami Brahim iȓqa Malikiṣadiq tuɣa Lawi ƹaḏ aqaṯ
ḏi Brahim iƹni ḏi jeddis ameqqran.
11 Iḏen, maƹlik cɣeȓ nni iy tuɣa xeddmen ȓfuqha n Ayṯ-

Lawi war ḏas inqis walu, mayemmi ƹaḏ tuɣa nteḥḏaja
aḏ d yas ij n ȓefqih nneɣni amecnaw lfirqa n Malikiṣadiq,
maci zi lfirqa nni ƹadi n Harun n Ayṯ-Lawi? 12U cuf, meȓa
ibeddeȓ cɣeȓ nni iy xeddmen ȓfuqha n Ayṯ-Lawi ataf labud
aḏ tbeddeȓ ƹaweḏ can ȓḥajeṯ ḏi Ccariƹa. 13 Liʼanna wenni iy
xef nessawaȓ iƹni Ƹisa netta yusa-d zi ṯeqbiȓṯ nneɣni maci zi
ṯeqbiȓṯ n Ayṯ-Lawi. Zi ṯeqbiȓṯ nnes ƹemmarṣ war ixḏim can
yijjen ḏ ȓefqih ɣar ȓmeḏbaḥ. 14 Liʼanna nessen belli yusa-d
Siḏiṯneɣ zi ṯeqbiȓṯ n Ayṯ-Yahuḏa. Ƹemmarṣ ma inna Musa
aḏ d ffɣen ȓfuqha zi ṯeqbiȓṯ nni.
15Ȓexxu marra manaya itwaḍhar-d mliḥ wami d iḍhar ij

n ȓefqih nneɣni, iƹni ḏ Ƹisa, amecnaw lfirqa n Malikiṣadiq.
16 Iƹni maci ƹlaḥsab ijjen n ȓuṣiyeṯ x ȓejḏuḏ nnes zi Ccariƹa
iy ṯ yarrin ḏ ȓefqih. Lla, netta ḏ ȓefqih ƹlaḥsab jjehḏ n ṯuḏarṯ
nnes ƹemmarṣ aḏ tefna. 17Aqa icehheḏ xas Lkitab: ‘Cek ḏ
ȓefqih i ȓebda, amecnaw lfirqa n Malikiṣadiq.’
18Ȓuṣiyeṯ nni ḏ ṯaqḏint ṣafi ṯetwabeddeȓ liʼanna

ṯetwaḥsab ṯeḍƹef s bȓa nfaƹ. 19 Iffeɣ-d ijjen lʼamal ḥsen
zi ȓuṣiyeṯ nni, zzayes iy ɣa nqarreb ɣar Arebbi ȓaḥeqqac
Ccariƹa n Musa war d tarri uȓa ḏ ijjen ȓḥajeṯ aḏ tiȓi bȓa ȓƹib.
20U cuf ƹaweḏ, manayenni s yijjen n ṯjaǧiṯ. Qbeȓ, yinni

iḏewȓen ḏ ȓfuqha arrin-ṯen ḏ ȓfuqha s bȓa ṯjaǧiṯ. 21Walakin
Ƹisa wah, yarri-ṯ ḏ ȓefqih s yij n ṯjaǧiṯ wami ḏas inna Arebbi:
‘Aqa Siḏi Arebbi ijjuǧ u ƹemmarṣ aḏ ibeddeȓ array nnes
inna qa cek ḏ ȓefqih i ȓebda.’ 22Ḏ ṯjaǧiṯ nni n Arebbi ig yarrin
Ƹisa aḏ yiȓi ḏ wenni iḍemmnen ijjen n ȓƹaheḏ ḥsen zi ȓƹaheḏ
nni aqḏim.

23Ȓfuqha nni n Ayṯ-Lawi niṯni aṭṭas iḏsen, mayemmi?
Liʼanna ȓmewṯ war ṯen tijji ca aḏ dumen ḏi ȓxeḏmeṯ nsen.
24Walakin Ƹisa ȓxeḏmeṯ nnes n ȓefqih aḏ teqqim war
twakkes ca liʼanna netta itduma i ȓebda. 25X manaya yinni
zzayes itqarraben ɣar Arebbi izemmar Ƹisa aṯen isenjem i
ȓebda. Mayemmi? Liʼanna netta aḏ iddar i ȓebda aḏaysen
itcafaƹ.
26Cuf, ijjen n ȓefqih ameqqran am wanita ḏ netta iy

neḥḏaj. Netta ƹaḍim, bȓa ȓƹib, iṣfa, ineƹzeȓ zeg yiwḏan
iy ggin ȓmuƹṣiyeṯ, itwasemɣar yuƹȓa x ijennaṯen. 27Netta
maci am ȓfuqha nni nneɣni imeqqranen teḥḏajan niṯni aḏ
qeddmen dbiḥaṯ kuȓ nhar iƹni x ȓmuƹṣiyaṯ nsen u menbaƹd
x ȓmuƹṣiyaṯ n yiwḏan. Mayemmi? Liʼanna igga manaya
icten n ṯwaȓa i ȓebda qaƹ, wami iqeddem ixef nnes ḏ lfidya
x yiwḏan. 28Liʼanna Ccariƹa n Musa tarra iryazen s ḍḍuƹef
nsen aḏ iȓin ḏ ȓfuqha imeqqranen. Walakin Arebbi s ṯjaǧiṯ
nnes iy d yusin menbaƹd i Ccariƹa n Musa yarra Mmis aḏ
yiȓi ḏ ȓefqih ameqqran iḏewȓen netta bȓa ȓƹib qaƹ i ȓebda.

Siḏiṯneɣ Ƹisa ḏ ȓefqih ameqqran n yijjen n ȓƹaheḏ ḏ jḏiḏ

8 1 Iwa, min iǧan muhim ḏi min neqqar? Iƹni ijjen n ȓefqih
ameqqran amwenni iy xef nessiweȓ aqaṯ ɣarneɣ neccin.

Iqqim netta x ufusi n lƹarc n Arebbi Subḥana wa Tƹala ḏeg
ujenna. 2Netta ixeddem ḏi ṯemziḏa iƹni ḏ aqiḍun ƹaḍim n
ṣṣaḥ iy igga Siḏi Arebbi maci bnaḏem.
3Cuf, kuȓ ȓefqih ameqqran tixḍaren-ṯ bac aḏ iqeddem

ṣṣeḏqeṯ ḏ dbiḥaṯ. X manaya wa labud ȓefqih wanita Ƹisa
aḏ iqeddem can n ȓḥajeṯ. 4Maƹlik netta iǧa ḏi ṯmurṯ-
a, iȓi war izemmar ca aḏ ixḏem ḏ ȓefqih liʼanna ḏanita
ȓfuqha n Ayṯ-Lawi itqeddamen ṣṣeḏqaṯ ƹlaḥsab Ccariƹa
n Musa. 5Xeddmen niṯni cɣeȓ nsen ḏeg yij n ṯemziḏa
nettaṯ am yij n ṯiȓi temcabbah ɣar min iǧan ḏeg ujenna. X
manayenni Arebbi iƹȓem i Musa wami ibḏa isbedda Aqiḍun

nni Ameqqran inna-as: ‘Fekkar bac aḏ teggeḏ marra min
ḏac xaṭṭeɣ ḏi lxariṭa nni ḏeg uḏrar.’ 6Walakin cɣeȓ nni n
ȓefqih iy ḏas yuca i Ƹisa imɣar aṭṭas x cɣeȓ nni aqḏim n
ȓfuqha nneɣni. U ȓƹaheḏ-a iy xef itcafaƹ imɣar uȓa ḏ netta,
iƹni ḥsen aṭṭas x wenni aqḏim liʼanna ibedd x yijjen n dsas
n can lwuƹud iy iǧan ḥsen.
7Maƹlik ȓƹaheḏ nni amezwaru war ḏas inqis walu, ataf

war rezzun ca x wis ṯnayen. 8 Liʼanna Arebbi yufa iwḏan
nni ḏ ineqsiyen wami inna:
‘Aqa tasen-d wussan, iqqar-iṯ Siḏi Arebbi,
aḏaysen ggeɣ ijjen n ȓƹaheḏ ḏ jḏiḏ i Ayṯ-Israʼil,
u ƹaweḏ i Ayṯ-Yahuḏa.
9Maci am ȓƹaheḏ nni iy ggiɣ qbeȓ ak ȓejḏuḏ nsen,
wami ṯen ṭṭfeɣ zeg ifassen nsen,
bac aṯen sufɣeɣ zi ṯmurṯ n Miṣra.
Liʼanna niṯni war ṭṭifen ca ḏi ȓƹaheḏ inu,
uca nec semḥeɣ ḏaysen, iqqar-iṯ Siḏi Arebbi.
10Ḏ wanita ḏ ȓƹaheḏ iy ɣa ggeɣ ak Ayṯ-Israʼil
menbaƹd i ȓweqṯ nni, iqqar-iṯ Siḏi Arebbi.
Aḏ siḏfeɣ ȓuṣiyaṯ inu ḏi ȓaƹquȓ nsen,
aɣarsen iȓint ḏ ṯira x wuȓawen nsen.
Aḏ iȓiɣ ḏ Arebbi nsen aḏ iȓin ḏ ccaƹb inu.
11Maci kur ijjen aḏ iseȓmeḏ i wajjar nnes,
niɣ kuȓ ijjen i wumas aḏas yini: ssen Siḏi Arebbi.
Lla, marra iḏsen aḏayi ssnen nec,
s umezyan nsen ɣar umeqqran nsen.
12Aqa nec aḏasen ɣfareɣ ccerr nsen,
ȓmuƹṣiyaṯ nsen war ḏaysent tfekkareɣ ca ƹaḏ.’

13Wami issiweȓ Arebbi x yijjen n ȓƹaheḏ ḏ jḏiḏ, wenni
amezwaru ṣafi isbeṭṭaȓ-iṯ. U wenni ig isbeṭṭaȓ iḏewweȓ ȓexxu
ḏ aqḏim ataf ḏeɣya aḏ itwakkes war itiȓi ca.

Lƹibada ṯamezwarut ḏeg Uqiḍun Ameqqran

9 1Ȓƹaheḏ nni amezwaru tuɣa ɣares can n lqawanin
ḏi lƹibada u ḏ ijjen n umcan muqeddes ḏi ddunect.

2 Iƹni sewjaḏen ijjen n Uqiḍun Ameqqran ḏayes ṯnayen
n ixammen. Ḏeg uxxam amezwaru ggin ḏayes ȓqenḏiȓ ḏ
ṭṭabȓa mani ɣa sersen aɣrum nni itqeddamen ḏ ṣṣeḏqeṯ
i Arebbi. Axxam nni qqaren-as ‘Axxam Amqeddes’.
3Ṯumma ḏinni ijjen n arwaq,h ɣar ḏeffar nnes ḏinni ij n
uxxam wis ṯnayen qqaren-as ‘Axxam Amqeddes Aṭṭas’.
4Ḏayes ȓmejmar n tbaxur icellel s dheb u ḏ tabut n ȓƹaheḏ
marra iɣezḏisen nnes u ḏ ṯisi nnes celllen s dheb. Ḏi tabut-
a ḏayes aqnuc itwaṣenneƹ s dheb, aqnuc nni ḏayes aɣrum
umi qqaren lmanna. Ḏi tabut-a ƹaweḏ ḏayes ṯaɣȓiṯ n Harun
ṯnewwar, ḏ ṯeȓwiḥin n ƹecra n ȓuṣiyaṯ. 5Ṯaqebbarṯ n tabut-
a xas ṯnayen n lmexluqaṯ n lƹaḍama niṯenti am munikuṯ
ɣarsent afriwen. Ṯiȓi n wafriwen nsent ṯɣeṭṭa ṯaqebbarṯ-
a ṯanita n arraḥmeṯ. Walakin war nzemmar ḏi ȓweqṯ-a a
nweṣṣef ṯimesȓayin-a ṯa s ṯa.
6Wami swejḏen marra ṯimesȓayin nni ammu, tuɣa taḏfen

ȓfuqha ɣar uxxam amezwaru, kuȓ nhar ḏi lʼawqat nnes,
teggen cɣeȓ nsen. 7Walakin ɣar uxxam wis ṯnayen itraḥ
ḏinni ɣir ȓefqih ameqqran, ijjen n ṯwaȓa ḏi lƹam u ṣafi. Labud
akiḏes yawi ca n iḏammen bac aṯen iqeddem x yixef nnes
u x dnub iy ggin ccaƹb bȓa ma ṯ ssnen. 8Min ḏaneɣ d
iseḍhar Arruḥ iqeddsen s manaya? Iseḍhar-aneɣ-d meȓa
ƹaḏ iqqim Uqiḍun nni Ameqqran, ataf war innurzem ca
ubriḏ ɣar min iǧan ḏ amqeddes aṭṭas. 9Marra manaya iticc
ijjen lmiṯal i ȓweqṯ-a iy ḏi neǧa ȓexxu. Cɣeȓ nni iy tuɣa teggen
ḏinni xmi tqeddamen ṣṣeḏqeṯ ḏ dbiḥaṯ iƹni manayenni war
izemmar ca aḏ isiṣfa ḍḍamir n wenni iƹebbḏen. 10Manaya
ɣir ḏayes can n lqawanin n Ccariƹa x lmakla ḏ ṯsessi ḏ ȓuḍu,
h9.3 Arwaq-a netta ḏ arwaq wis ṯnayen.

lqawanin-a war ǧin ca n wuȓawen. Xeddmen ḥetta ȓweqṯ n
ȓƹaheḏ ḏ jḏiḏ u ṣafi.
11Fa Lmasiḥ wami d iḥḍar ḏ ȓefqih ameqqran n ṯmesȓayin

iy d yusin, iƹni yuḏef aqiḍun nni ƹaḍim war ḏas inqis
walu war ṯ bnin ca ifassen n bnaḏem, war iǧi ca zi min d
itwaxeȓqen ḏi ddunect-a. 12Yuḏef ijjen n ṯwaȓa u ṣafi ɣar
Uxxam Amqeddes Aṭṭas. Netta war yuḏif ca s iḏammen n
iɣayḏen ḏ iyenduzen. Lla, yuḏef s iḏammen nnes nniṯ u s
manaya ixeǧes xaneɣ lfidya bac a nenjem i ȓebda. 13Cuf,
iḏammen n iɣayḏen ḏ iyenduzen ḏ yiɣeḏi n ṯfunast truccan
zzaysen yinni ixenzen uca manayenni isiṣfa-ṯen bac aḏ
iȓin ḏ imenqawiyen. 14Meȓa amenni, mecḥaȓ iy ḏaneɣ ɣa
siṣfan iḏammen n Lmasiḥ ktar! Netta s Arruḥ itduma i ȓebda
iqeddem ixef nnes bȓa ȓƹib i Arebbi, iḏammen nnes aḏaneɣ
siṣfan ḍḍamir nneɣ zi ssayiʼaṯ bac a neƹbeḏ Arebbi iddaren.
15Falihaḏa Lmasiḥ netta itcafaƹ jaraneɣ-d ḏ Arebbi s

yijjen n ȓƹaheḏ ḏ jḏiḏ bac yinni umi d iȓaɣa Arebbi ataf aḏ
awin lwareṯ iy zi ṯen iwƹeḏ itduman i ȓebda. Liʼanna Lmasiḥ
immuṯ ḏ lfidya ḥima aḏasen iḍȓeq aḏ iȓin ḥurr zi ȓmuƹṣiyaṯ
iy ggin swadday i ȓƹaheḏ nni amezwaru.
16Ƹlaḥsab lwaṣiya, labud aḏ d awin chada n lwafat n

wenni iggin lwaṣiya. 17 Liʼanna lwaṣiya war ṯṣeǧeḥ ca illa
meȓa immuṯ bab nnes. Iƹni war ṯṣeǧeḥ ca meȓa ƹaḏ iddar
wenni iy t yurin. 18X manaya waxxa ḏ ȓƹaheḏ amezwaru
tuɣa war iṣeǧeḥ ca ḥetta wami uzzȓen iḏammen. 19Aqa
wami nnabi Musa iɣra kuȓ ȓuṣiyeṯ i marra ccaƹb nnes,
ṯumma iysi iḏammen n iyenduzen ḏ iɣayḏen ixelleṭ-iṯen ak
waman, ṯumma irucc zzaysen Lkitab s yixef nnes ḏ marra
ccaƹb s ṯaḍufṯ ṯazeggwaɣṯ ḏ uzuy.j 20 Inna-asen qa yina ḏ
iḏammen n ȓƹaheḏ iy ḏawem yumar Arebbi aḏ teggem.
21Ammu kif-kif s iḏammen nni irucc Aqiḍun Ameqqran
i9.13 Iɣeḏ netta ḏ ṯnifest.
j9.19 Zuy netta ḏ ijjen n arbiƹ. Ɣeṭṭsen-ṯ ḏeg iḏammen truccan zzayes.

ḏ ȓeqcuƹ iy steƹmaȓen ḏinni ḏi lƹibada, marra. 22U ḏ
ṣṣaḥ ƹlaḥsab Ccariƹa n Musa ƹȓayen marra ṯimesȓayin aḏ
twasiṣfant s iḏammen. U bȓa ma aḏ azzȓen iḏammen, ataf
ȓmuƹṣiyaṯ war twaɣfarent ca.
23 Iḏen ṯimesȓayin-a itcabbahen ḏi ṯmesȓayin nni n ujenna

tuɣa twasiṣfant s dbiḥaṯ. Walakin ṯimesȓayin nni s yixef
nsent n ujenna lla, twasiṣfant niṯenti s yijjen n nnuƹ n dbiḥaṯ
ḥsen zi ṯinni nneɣni. 24Cuf, Lmasiḥ war yuḏif ca Axxam
nni Amqeddes Aṭṭas ibnan s ifassen n bnaḏem itcabbahen
waha ḏeg wenni n ṣṣaḥ. Lla, netta yuḏef ḏeg ujenna nniṯ
aḏ iḥḍar zzaṯ i Arebbi ƹlaḥsab neccin. 25War yuḏif ca
ḏeg ujenna bac aḏ itqeddam ixef nnes aṭṭas n ṯwaȓaṯin
amecnaw mamc itegg ȓefqih nni ameqqran xmi itaḏef ɣar
Uxxam Amqeddes Aṭṭas kuȓ lƹam s iḏammen maci nnes.
26Maƹlik amenni tuɣa ataf labud Lmasiḥ itƹeddab aṭṭas n
ṯwaȓaṯin zeg wami iy twaxȓeq ddunect-a. Walakin lla, ihwa-
d netta ijjen n ṯwaȓa aȓ uneggaru n zmanaṯ bac aḏ isbeṭṭeȓ
ȓmuƹṣiyeṯ wami iqeddem ixef nnes ḏ dbiḥeṯ. 27Ȓmewṯ
itmetta bnaḏem ijjen n ṯwaȓa, ṯumma iḏeffar-it Lḥisab ḏ
Lƹiqab. 28Ammu Lmasiḥ, itwaqeddem ḏ dbiḥeṯ ijjen n ṯwaȓa
bac aḏ yarbu ȓmuƹṣiyaṯ n waṭṭas n yiwḏan. Ṯumma aḏ d
ihwa wis marṯayen.k Mayemmi? Maci ƹlaḥsab ȓmuƹṣiyeṯ n
yiwḏan ƹaweḏ lla, aḏ d ihwa bac aḏ isenjem yinni iy ṯ itrajan.

Siḏiṯneɣ Ƹisa ig isenjamen maci ḏ Ccariƹa

10 1Cuf, Ccariƹa n Musa nettaṯ ɣir ḏ ij n ṯiȓi n ṯmesȓayin
ṯiṣebḥanin iy d ɣa yasen, war ṯeǧi ca nettaṯ ḏ

ṯimesȓayin nni ḏ ṣṣaḥ. X manaya, dbiḥaṯ nni n Ccariƹa
iy teggen zi lƹam ɣar lƹam war zemmarent ƹemmarṣ aḏ
siṣfant yinni itqarraben ɣar Arebbi aḏ iȓin bȓa ȓƹib. 2Dbiḥaṯ
nni maƹlik zemmarent aḏ siṣfant, ataf ṣafi sbedden-

k9.28 Siḏiṯneɣ Ƹisa aḏ d ihwa wis marṯayen ɣar ddunect-a ḏi Nhar
Aneggaru.

ṯent niɣ lla? Liʼanna yinni iƹebbḏen ataf aḏ qqimen ḏ
imenqawiyen ijjen n ṯwaȓa i ȓebda, ḍḍamir nsen war
itƹeddib ca s ȓmuƹṣiyeṯ. 3Walakin dbiḥaṯ nni min ƹnant?
Niṯenti tfekkarent-aneɣ kuȓ lƹam x ȓmuƹṣiyeṯ. 4 Liʼanna
iḏammen n iyenduzen ḏ iɣayḏen war zemmaren ca aḏ
kksen ȓmuƹṣiyeṯ, lla walu.
5X manaya, wami d yusa Lmasiḥ ɣar ddunect-a inna-as

i Arebbi:
‘Ṯeswejḏeḏ-ayi ijjen n ddat,
war ṯerzuḏ ca dbiḥaṯ ḏ ṣṣeḏqeṯ lla.
6Tuɣa war ḏac iteƹjib bu ȓḥaȓ aḏac cemḍen lḥayawanaṯ,
aḏac qeddmen ṣṣeḏqeṯ x ȓmuƹṣiyeṯ.
7Uca nniɣ, Ay Arebbi aqayi usiɣ-d
aḏ ggeɣ ȓxaḍar nnec,
mamc xafi yura ḏi Lkitab.’

8Ḏamezwaru inna-as qa dbiḥaṯ ḏ ṣṣeḏqeṯ war ṯent ṯerzuḏ
ca cek, war ḏac iteƹjib bu ȓḥaȓ aḏac cemḍen lḥayawanaṯ
aḏac qeddmen ṣṣeḏqeṯ x ȓmuƹṣiyeṯ. (Ṯina tqeddamen-ṯent
ƹlaḥsab Ccariƹa.) 9Ṯumma inna-as aqayi usiɣ-d aḏ ggeɣ
ȓxaḍar nnec. Iƹni aḏ ikkes dbiḥaṯ nni ṯimezwura aḏ igg ḏeg
umcan nsent dbiḥeṯ wis ṯnayen n Lmasiḥ. 10U s ȓxaḍar nni
neccin netwasiṣfa s dbiḥeṯ n ddat n Ƹisa Lmasiḥ, ij n ṯwaȓa
i ȓebda.
11Ȓefqih kuȓ nhar itɣima netta itegg cɣeȓ-a nnes, iƹni

itqeddam aṭṭas n ṯwaȓaṯin nnefs n dbiḥaṯ, walakin dbiḥaṯ nni
war zemmarent aḏ kksent ȓmuƹṣiyeṯ. 12 Lmasiḥ lla, netta
iqeddem ij n dbiḥeṯ waḥḏes x ȓmuƹṣiyeṯ i ȓebda, uca iqqim
netta x ufusi n Arebbi. 13Ssenni iqqim itraja ȓƹadyan nnes
aḏ iȓin swadday iḍaren nnes. 14 Liʼanna yinni iḏewwaȓen ḏ
ṣṣaliḥin isiṣfa-ṯen i ȓebda s yijjen n dbiḥeṯ waḥḏes bac aḏ
iȓin bȓa ȓƹib.

15Fa icehheḏ-aneɣ Arruḥ iqeddsen x manaya. Ḏ
amezwaru iqqar:

16 ‘Ḏ wanita ḏ ȓƹaheḏ iy ɣa ggeɣ ak Ayṯ-Israʼil
menbaƹd i ȓweqṯ nni, iqqar-it Siḏi Arebbi.
Aḏ siḏfeɣ ȓuṣiyaṯ inu ḏeg wuȓawen nsen,
aɣarsen iȓint ḏ ṯira x ȓaƹquȓ nsen.’
17Ssenni irnu inna:
‘Ȓmuƹṣiyaṯ nsen ḏ ssayiʼaṯ nsen
war ḏaysent tfekkareɣ ca ƹaḏ.’

18Ṯina, meȓa twaɣfarent maci ƹaḏ aḏ iqeddem can yijjen
dbiḥeṯ x ȓmuƹṣiyeṯ.

Yallaheṯ a naḏfeṯ ɣar Arebbi s lʼiman
19–20 Iḏen fa ay ayṯma, ɣarneɣ ijjen n zƹameṯ bac a naḏef

ɣar Uxxam Amqeddes Aṭṭas s iḏammen n Ƹisa iƹni s
yijjen n ubriḏ ḏ jḏiḏ iddaren, innurzem-aneɣ wami iqqarṣ
arwaq nni iƹni ddat nnes.l 21–22Ɣarneɣ ij n ȓefqih ameqqran
imɣar netta iḥekkem x ṯeddarṯ n Arebbi. Ƹlaḥsab ȓefqi-ya iy
ɣarneɣ, a nqarrbeṯ ɣar Arebbi s yijjen n wuȓ ḏ acemȓaȓ u s
yijjen n ttiqeṯ ṯejheḏ. Ƹaweḏ uȓawen nneɣ aḏ iȓin twaruccen
bac ḍḍamir nneɣ aḏ itwasiṣfa war itƹeddib ca s ȓmuƹṣiyeṯ. U
ƹaweḏ ddat nneɣ aḏ tiȓi twasireḏ s waman iṣfan. 23A neṭṭef
bȓa ma a neḍȓeq ḏi lʼamal nni iy xef ncehheḏ liʼanna Arebbi
iy ḏaneɣ iweƹḏen ḏayes ttiqeṯ. 24Neccin a nxemmem mliḥ
mammec iy ɣa negg a nweṣṣa ayawya x ȓemḥibbeṯ ḏ
lḥasanaṯ. 25A nmun ak wayawya maci a nesmeḥ ḏi lwajib-
a am mammec nnumen ȓebƹaḍ n yiwḏan. Lla, a ncejjeƹ
ayawya, u ktar ƹaḏ xmi netwaȓa Nhar n Siḏiṯneɣ iqarreb-d.

l10.19-20Wami immuṯ Siḏiṯneɣ Ƹisa x ṣṣalib, ḏi ȓweqṯ nni nniṯ ig iqqarṣ
arwaq ḏi ṯemziḏa ṯameqqrant n Ayṯ-Israʼil. Arwaq nni aqaṯ jar Uxxam
Amqeddes ḏ Uxxam Amqeddes Aṭṭas, ḏ wenni ig iǧan ḏ ȓḥiḍ jarasen.
Immuṯ Siḏiṯneɣ Ƹisa u ṣafi innurzem ubriḏ jar ixammen nni.



19 10.26–39

26Cuf, meȓa neccin netƹic s ȓmuƹṣiyeṯ s ȓxaḍar nneɣ u
nessen lḥaqiqa, ataf war ɣarneɣ bu can dbiḥeṯ aḏ tekkes
ȓmuƹṣiyeṯ nneɣ. 27Lla, ɣir netraja s yijjen n ṯiggwḏi Lḥisab
ḏ Lƹiqab ḏ yijjen n ṯmessi ṯḥeddeq aḏ tecc ȓƹadyan n
Arebbi. 28Wenni ig ixeȓfen Ccariƹa n Musa, meȓa cehḏen
xas ṯnayen niɣ ṯȓaṯa n ȓechuḏ ataf aḏ immeṯ bȓa ma ṯ
reḥmen. 29Y kenniw, min tfekkarem? Mecḥaȓ iy ɣa yiȓi
lƹiqab n wenni iseḥqaren Mmis n Arebbi, isexnez iḏammen
n ȓƹaheḏ nni iy zi itwasiṣfa, izebbaȓ Arruḥ n arḍa! 30Aqa
neccin nessen Arebbi belli ḏ netta ig innan qa ḏ nec
ig itentaqamen aṯen xeǧseɣ. 31Meȓa ijjen ḥekkmen xas
ifassen n Arebbi iddaren, ataf manaya isaggwaḏ.
32Fa ƹeqȓeṯ x wussan nni iƹḏun wami iceƹceƹ xawem

nnur. Ṯeṣbarem x yijjen n umenɣi iqseḥ, ṯwajham aƹeddeb.
33Ȓebƹaḍ n ṯwaȓaṯin tzebbaȓen-kenniw tƹeddaben-kenniw,
iwḏan tfurrujen xawem. Ȓebƹaḍ n ṯwaȓaṯin tƹawanem
yinni itwaƹeddaben tbeddam akiḏsen. 34 Liʼanna imeḥbas
qqimen ḏaywem ḏeg wuȓ. Ƹaweḏ ṯeṣbarem s ȓefraḥeṯ wami
ḏawem kksin agȓa nwem, tuɣa tessnem belli aɣarwem yiȓi
ij n wagȓa ḥsen zzayes, itduma.
35 Iḏen ejjeṯ ttiqeṯ nwem, nettaṯ aḏawem d ṯawi ij n lʼajar

imɣar. 36Aqa itxeṣṣa aḏ teṣbarem. Mayemmi? Bac xmi ɣa
ṯeggem ȓxaḍar n Arebbi, ataf aɣarwem yiȓi minzi iy kenniw
iwƹeḏ. 37 Liʼanna iqqim ḏrust n ȓweqṯ aḏ d yaweḍ wenni iy
d itasen war itƹeṭṭaȓ ca. 38Walakin wenni iǧan nican aḏ iƹic
s lʼiman. Meȓa iwexxer xafi, ataf war xas reṭṭiɣ ca.
39Walakin neccin maci zeg yinni iḏewwȓen ɣar ḏeffar bac

a nefna. Lla, neccin zeg yinni itamnen a nsenjem ȓaƹmar
nneɣ.

Lʼiman ḏ yinni iy zzayes itƹicen

11 1Fa lʼiman netta ḏ ijjen n ttiqeṯ ijehḏen ḏi min netraja,
neccin metʼakkadin ḏi ṯmesȓayin waxxa war ṯent

netwiȓi ca. 2S lʼiman iy twacekkaren iwḏan n zman.
3S lʼiman iy nfehhem qa ddunect ṯetwaxȓeq-d s wawaȓ

n Arebbi bac min ḏayes netwaȓa war d ikki ca zi min d
itbanen.
4S lʼiman ikkar nnabi Habil iqeddem ijjen n dbiḥeṯ iy zi xas

yarḍa Arebbi ḥsen zi ṯenni n wumas Qabil. Ƹlaḥsab lʼiman
nni itcekkar-iṯ Arebbi iqbeȓ-iṯ netta nican wami xas issiweȓ
Arebbi mliḥ x min iqeddem. U nnabi Habil s lʼiman nnes ƹaḏ
issawaȓ waxxa immuṯ.
5S lʼiman ikkar nnabi Axnux itwaxḍef ɣar ujenna ḥima war

itwiȓi ca ȓmewṯ. War ṯ ufin ca, iysi-ṯ Arebbi ɣares. U qbeȓ ma
aḏ itwaxḍef itwacekkar am yijjen iy xef yarḍa Arebbi.
6 Iwa war izemmar ḥadd axas yarḍa Arebbi bȓa lʼiman.

Minzi wenni iy ɣa iqarrben ɣar Arebbi u labud aḏ yamen belli
netta iǧa u ḏ netta ig itjazan yinni iy xas irezzun s wuȓawen
nsen.
7S lʼiman nnabi Nuḥ wami ḏas iƹȓem Arebbi x ṯmesȓayin

war ṯent ẓrin ƹemmarṣ, ikkar netta s yijjen n ṯiggwḏi ḏ yijjen
n ȓeḥya igga aɣarrabu bac aḏ isenjem ayṯbab n ṯeddarṯ

nnes.m Wami igga manayenni netta iƹeyyeb ddunect,
iwareṯ ṣṣulḥ nni iy d itasen s lʼiman.
8S lʼiman ikkar nnabi Brahim iṭaƹ-as i Arebbi wami ḏas

d iȓaɣa aḏ iraḥ ɣar yijjen n umcan iy ɣa iqbeȓ ḏ lwareṯ.
Iffeɣ netta tuɣa war issin ca mani ɣa iraḥ. 9S lʼiman
iruḥ netta izḏeɣ ḏi ṯmurṯ nni iy ṯ iwƹeḏ, netta aqaṯ ḏinni
am ca ubarrani. Itƹic ḏeg iqiḍan akiḏes memmis Isḥaq ḏ
wayyaw nnes Yaƹqub, twaraṯen akiḏes ƹlaḥsab min zi ṯen
iwƹeḏ. 10Ȓaḥeqqac Brahim itraja ṯandint nni ɣar ǧan dsasaṯ
itduman, ixaṭṭ-it Arebbi ibna-t.
11S lʼiman Sara s yixef nnes immuc-as jjehḏ bac aḏ

teysi aƹeddis waxxa nettaṯ ṯnumɣar, minzi ṯekkar nettaṯ
ṯḥesseb belli wenni iy t iweƹḏen x manayenni ḏayes ttiqeṯ.
12Ṯumma zi Brahim iƹni ḏ ijjen n uryaz iwsar ikemmeȓ, ijja-
d ddurriṯ am yiṯȓan iǧan ḏeg ujenna, ḏ ijjen n ddurriṯ am yijḏi
iǧan x cceṭṭ n ȓebḥar war izemmar ḥadd aṯen iḥesseb.
13Yina marra mmuṯen ḏi lʼiman nni nsen qbeȓ ma ḏasen

d awḍent ṯmesȓayin nni iy zi ṯen iwƹeḏ. Walakin ẓrin-
ṯent reḥḥben zzaysent zi ȓeggwaj, ƹtarfen belli niṯni ḏ
ibarraniyen ḏ iƹezzaben ḏi ṯmurṯ-a. 14 Iwḏan iy ssawaȓen
ammu itban-d belli rezzun x yijjen n ṯmurṯ aḏ tiȓi ḏ ṯamurṯ
nsen. 15Maƹlik tuɣa txemmamen ḏi ṯmurṯ nni manis d ffɣen,
iȓi ɣarsen lfurṣa aḏ d ƹeqben. 16Walakin lla, rezzun x yijjen

m11.7 Tuɣa Siḏna Nuḥ ḏ ij n bnaḏem nican netta ḏ ȓmumen waḥḏes
jar yiwḏan n zman nnes, iggur nican ḏeg ubriḏ n Arebbi. Wami ixzar
Arebbi ɣar ṯmurṯ yufi-t ṯƹemmar s ccerr ȓaḥeqqac iwḏan marra ffɣen
abriḏ. Ikkar Arebbi inna-as i Siḏna Nuḥ: Yuweḍ-d ȓefna n marra n min
iddaren ḏi ddunect ȓaḥeqqac iwḏan tmenɣan aṭṭas ḏi ṯmurṯ. Ƹlaḥsab
manaya aṯen mḥiɣ niṯni ḏ ṯmurṯ. Egg i yixef nnec ij uɣarrabu ḏayes
ṯȓaṯa n ṭṭebqaṯ icten x ṯenneɣni. Aqa nec aḏawem d uceɣ ȓfayaḍan n
waman x ṯmurṯ bac aḏ qḍiɣ x marra minḏi iǧa arruḥ ḏ marra min iǧan x
ṯmurṯ aḏ immeṯ. Walakin cek akic ggeɣ ȓƹaheḏ, aḏ taḏfeḏ ḏeg uɣarrabu
cek ḏ ṯarwa nnec ḏ ṯemɣarṯ nnec ḏ ṯemɣarin n ṯarwa nnec. Ikkar Siḏna
Nuḥ igga marra s minzi ṯ iweṣṣa Siḏi Arebbi.

n ṯmurṯ ḥsen zi ṯenni, iƹni icten ḏeg ujenna. X manayenni
war iseḏḥi ca Arebbi aḏas inin qa cek ḏ Arebbi nneɣ, aqa
isewjeḏ-asen netta ij n ṯendint.
17S lʼiman ikkar nnabi Brahim aḏ iqeddem ḏ dbiḥeṯ s

memmis Isḥaq wami ṯ ijarreb Arebbi. Iƹni tuɣa itqeddam
ḏ dbiḥeṯ s memmis waḥḏes iy zi iwƹeḏ Arebbi Brahim,
18 tuɣa inna-as qa s Isḥaq iy zi ɣa twaḥaseb ddurriṯ
nnec. 19 Iḥesseb Brahim belli izemmar Arebbi aḏ isekkar
mmis zeg imettinen. Manayenni ḏayes ȓemƹani minzi wah
memmis iḏweȓ-d i Brahim am yijjen zi ȓmewṯ.
20S lʼiman ikkar nnabi Isḥaq ibarek ṯarwa nnes Yaƹqub ḏ

Ƹasu ƹlaḥsab lmustaqbel nsen.
21S lʼiman ikkar nnabi Yaƹqub wami tuɣa itmetta uca

ibarek ṯarwa n mmis Yusef kuȓ ijjen, iƹebbeḏ netta xmi
itsennaḏ x ṯeɣȓiṯ nnes.
22S lʼiman ikkar nnabi Yusef ɣar uneggaru n ṯuḏarṯ nnes,

issiweȓ x wufuɣ n Ayṯ-Israʼil zi Miṣra iweṣṣa-aṯen bac aḏ
ysin akiḏsen ixsan nnes.
23S lʼiman kkaren lwalidin n nnabi Musa wami d ixȓeq

snuffaren memmiṯsen minzi ẓrin belli netta iṣbaḥ aṭṭas, war
ggwiḏen ca zi min ḏasen iweṣṣa uzeǧiḏ.
24S lʼiman ikkar nnabi Musa wami imɣar yugi aḏas ȓaɣan

memmis n yeǧis n lmalik Firƹun. 25 Ixḍar axas buṣaren
imiṣriyen ak ccaƹb n Arebbi, war iqbiȓ ca aḏ ifareḥ ḏeg
ufelles nni iy war itdumin ca. 26 Ifhem meȓa seḥqaren-ṯ
ƹlaḥsab Lmasiḥ iƹni manaya ɣares lqima ktar zi min ɣarsen
ḏ lkunuz ḏi Miṣra. Aqa netta ixezzar ɣar zzaṯ ḏi ljaʼiza nnes.
27S lʼiman ikkar Musa iffeɣ zi Miṣra, war iggwiḏ ca zeg

uɣḍab n uzeǧiḏ nni. Iṭṭef ḏi lʼiman nnes am yijjen itwaȓan
Arebbi iƹni wenni war ṯ itwiȓi ḥadd. 28S lʼiman ikkar netta

igga Ȓƹiḏ Ameqqran irucc ṯiwwura s iḏammen n ȓƹiḏ bac
Ƹazȓayen war ineqq ca imenzan n Ayṯ-Israʼil.
29S lʼiman ikkar ccaƹb izwa x iḍaren ɣar ujemmaḍ-in

n Ȓebḥar Azeggwaɣ, ṯisi nnes amecnaw ṯamurṯ yuzɣen.
Walakin wami jarrben imiṣriyen aḏ ƹḏun ssenni ifeyyeḍ-d
xasen ȓebḥar ɣerqen.
30S lʼiman ikkar ccaƹb wḍan ȓeḥyuḍ n ṯendint n Ariḥa

wami ḏas itenneḍ sebƹiyyam.
31S lʼiman ṯaḥenjirṯ nni umi qqaren Riḥab iy tuɣa iffɣen

abrid, ṯekkar nettaṯ ṯreḥḥeb s lmuxabaraṯ n Ayṯ-Israʼil u s
manayenni war ṯemmuṯ ca ak yinni war itṭiƹin ca.
32 Iwa min ɣa iniɣ ƹaḏ? War ɣari bu ȓweqṯ aḏ ssiwȓeɣ x

Jaƹḏun ḏ Barak ḏ Camcun ḏ Yafta ḏ nnabi Dawed ḏ nnabi
Ṣamwil niɣ lʼanbiya marra. 33S lʼiman kkaren niṯni rebḥen
lmemlakaṯ, ḥekmen s ȓḥaqq, ḥerṯen x lwuƹud, bellƹen
iqemmumen n sbuƹaṯ, 34 sexsin ḥaḏuq n ṯmessi, feȓṯen zi
ȓeqḍeƹ n ssif. Ḍḍuƹef nsen iḏweȓ ḏ jjehḏ, jehḏen ḏi ȓḥarb
uzzȓen x ȓƹaskar n ṯmura nneɣni. 35Ȓebƹaḍ n ṯemɣarin
ysint-id imettinen nsent iy d kkaren zi ȓmewṯ. Ȓebƹaḏ
n yiwḏan marrṯen-ṯen, walakin niṯni ugin aḏ twaḍeȓqen
bac aḏ rebḥen ijjen n lqiyama ḥsen. 36Ȓebƹaḍ n yiwḏan
ḥeggaren-ṯen, uwṯin-ṯen s usɣun, carfen-ṯen s snaṣeȓ,
ḥebbsen-ṯen. 37Rejmen-ṯen s uzru, qessen-ṯen x ṯnayen
s ȓmencar, nɣin-ṯen s ssif. Gguren s yiȓemawen n iḥuȓiyen
ḏ iɣayḏen. Niṯni ḏ imesƹan, twaƹeddben, ƹedden xasen.
38Niṯni ddunect-a war ṯen ṯesḏaheǧ ca. Tƹezzaben ḏi
ȓexȓawaṯ ḏ iḏurar ḏ ixbucen ḏ yifran n ṯmurṯ.
39Marra yina twacekkaren s lʼiman nsen. Innama uȓa ḏ

ijjen zzaysen war ḏas d yuwiḍ min zi ṯ iwƹeḏ Arebbi. 40Tuɣa
Arebbi iḏebbar-aneɣ i neccin zi qbeȓ ijjen n ȓḥajeṯ ḥsen bac

n11.28 Imenza niṯni ḏ ifxeddan, qqaren-ṯ i iḥenjiren iy d ixeǧqen ḏ
imezwura.

niṯni war tiwḍen ca ɣar uneggaru iƹni aḏ iȓin kemȓen bȓa
neccin.

Siḏiṯneɣ Ƹisa ḏ zzaƹim nneɣ u Arebbi ḏ Babaṯneɣ

12 1 Iḏen ƹlaḥsab niṯni, iƹni ȓechuḏ nni n lʼiman iy xaneɣ
itennḍen am yijjen n umuni ḏ ameqqran, labud

a nekkar a nekkes kuȓ dqeȓ ḏ kuȓ ȓmuƹṣiyeṯ iy ḏaneɣ
iseḥṣaren. A nazzȓeṯ s ṣbar ṯazzȓa nni iy ḏaneɣ itrajan ɣar
zzaṯ. 2 Labud a nxezzar mliḥ ɣar Ƹisa zzaƹim nneɣ ḏ wenni
iy ḏaneɣ ɣa isiwḍen nican ɣar uneggaru. Ƹisa, s ȓefraḥeṯ nni
iy tuɣa ṯ itrajan ɣar zzaṯ, iṣbar x ṣṣalib iƹni iƹeyyeb aḥeggar
n ṣṣalib nni ssenni iqqim x ufusi n ȓƹarc n Arebbi. 3Fekkareṯ
mliḥ ḏi Ƹisa, mecḥaȓ iṣbar netta x cmayeṯ iy ḏas iƹarrḍen
bac kenniw war tiḥȓem ca war tefciȓem ca.
4Wami ṯmenɣem ḍed i ȓmuƹṣiyeṯ, war ṯƹirrḍem ca bac aḏ

azzȓen iḏammen nwem lla. 5U kenniw ṯettum awaȓ nni zi
Lkitab iy kenniw ɣa icejjƹen, issawaȓen akiḏwem am ṯarwa
nnes inna-awem:
‘A mmi, war tqehhar ca ttarbiya n Siḏi Arebbi,
war tefciȓ ca meȓa netta inha-cek.
6Minzi Siḏi Arebbi itrebba wenni xas iƹizzen,
inehha wenni iy xef yarḍa itwaḥsab ḏ mmis.’

7Ṣbareṯ x ttarbiya n Arebbi, itegg-awem am ṯarwa nnes.
Min iƹna mmis-a war ṯ itrebbi ca babas? 8Yac marra
iwḏan twarebban niɣ? Maƹlik war kenniw irebbi ca Arebbi,
ataf kenniw am ṯarwa n ḥram, maci ḏ ṯarwa n lḥalal. 9U
ƹaweḏ neccin marra tuɣa ɣarneɣ lwalidin ḏi ddunect-a iy
ḏaneɣ itrebban, neccin netseḏḥa zzaysen. Iwa neccinmeȓa
a neddar, ataf a nseḏḥa zi Babaṯneɣ n ujenna ktar niɣ
lla? 10Cuf, lwalidin trebban-aneɣ ḏeg yijjen n ȓweqṯ, ggin
mammec ḏasen itɣiȓ mliḥ. Walakin Arebbi itrebba-yaneɣ i
nfaƹ nneɣ bac a ncarec ḏi ṭṭabiƹa nnes iǧan ƹaḍim. 11Ḏi

ȓweqṯ nnes kuȓ ttarbiya tɣiȓ-aneɣ ṯeqseḥ maci ḏ ṯaṣebḥant.
Walakin menbaƹd aḏ tarew ij n ṯfeǧaḥṯ n ȓxir ḏ ij n ȓehna i
yinni iy t ɣa iȓemḏen.
12X manaya sjehḏeṯ ifassen nwem irxun ḏ ifadden nwem

ifecȓen. 13Seggḏeṯ ibriḏen nwem nican bac iḍaren nwem
izeḥḥafen war tɣimin ca ḏ ineƹḏam, aḏ genfan.

Abriḏ n ȓmuminin
14Ggeṯ lmejhud bac aḏ tƹicem ḏi ȓehna ak marra iwḏan

u bac aḏ tiȓim ṯeṣfam. Bȓa ȓeṣfiyeṯ war ḏinni ḥadd i ɣa
iẓren Mawlana. 15Arrem-d ȓbaȓ nwem bac war itɣimi ḥadd
war ixeṭṭeȓ ɣar arḍa n Arebbi, niɣ ƹaweḏ war iɣemmi can
n uẓwar ḏ amerzag aḏ igg lmacakil aḏ iḍeyyeƹ aṭṭas n
yiwḏan. 16Arrem-d ȓbaȓ nwem bac war itegg can yijjen
zzaywem lfasad, niɣ can yijjen war ɣares itiȓi bu Arebbi am
Ƹasu nni iruḥ netta izzenz ȓḥaqq nnes zi lbaraka n babas
x yij n uṭebsi n lmakla. 17Aqa ṯessnem menbaƹd wami
irezzu Ƹasu aḏ iwareṯ lbaraka nni yugi-yas babas. War yufi
mammec tid ɣa yarr waxxa itṭalab-as-t s imeṭṭawen.
18Cuf, kenniw war ṯqarrbem ca ɣar yij n uḏrar iy ɣa

tḥaḏam s ufus, iƹni am uḏrar nni iy ḏayes ṯimessi ṯḥeddeq
ḏayes ṯaǧest ḏayes ṯubarcant ḏayes arriḥ aṭṭas. 19 Iteffeɣ-
d zzayes ijjen n ṣṣut n zzammar ḏ ijjen n ṯmijja ṯessawaȓ
awaȓen isaggwaḏen i yinni ḏas itsȓan, tettaren war ḏasen
ṯeqqar bu can n wawaȓen nneɣni. 20Minzi niṯni war
zemmaren aḏ ṣbaren i min ɣa ṯini, iƹni meȓa waxxa iḥaḏa
can n lḥayawan aḏrar nni ataf labud aḏ itwarjem s uzru.
21Min twaȓan ḏinni isaggwaḏ aṭṭas, ḥetta ḏ nnabi Musa
inna aqayi terjijjiɣ s ṯiggwḏi.
22Walakin kenniw ṯqarrbem-d ɣar Uḏrar n Ṣiyun ɣar

ṯendint nni n Arebbi iddaren iƹni Lquds n ujenna, ḏayes
aȓef n uȓufat n lmalaʼikaṯ. 23Ṯqarrbem-d ɣar yinni itmunen
ḏi ȓefraḥeṯ iƹni ɣar jmaƹeṯ n yinni ixḍar Arebbi iy d ixeȓqen ḏ

imezwura itwazemmen ḏeg ujenna. Ṯqarrbem-d ɣar Arebbi
iy iǧan ḏ ȓqaḍi x marra iwḏan. Ṯqarrbem-d ɣar arruḥaṯ n
ṣṣaliḥin iy ḏewȓen bȓa ȓƹib. 24Ṯqarrbem-d ɣar Ƹisa wenni
itcafaƹen ḏayneɣ s yijjen n ȓƹaheḏ ḏ jḏiḏ. Ṯqarrbem-d
kenniw ɣar iḏammen nnes itwaruccen iy qqaren ijjen n
wawaȓ ḥsen zeg wenni n nnabi Habil.
25Arrem-d ȓbaȓ nwem war tjehiȓem ca awaȓ n wenni

issawaȓen. Mayemmi? Liʼanna Ayṯ-Israʼil war feȓṯen ca
wami jehȓen awaȓ n wenni tuɣa ṯen iweṣṣan ḏi ṯmurṯ. U
neccin ktar ƹaḏ, ƹemmarṣ a nefȓeṯ iƹni meȓa nugi i wenni
ḏaneɣ iweṣṣan zeg ujenna. 26Ḏi ȓweqṯ nni iƹḏun ṣṣut n
Arebbi isenhezz ṯamurṯ, walakin ȓexxu iwƹeḏ iqqar qa ƹaḏ
ijjen n ȓweqṯ nneɣni nec aḏ senhezzeɣ ṯamurṯ ḏ ijennaṯen
uȓa ḏ niṯni. 27Awaȓ nni nnes iƹni ‘ƹaḏ ijjen n ȓweqṯ nneɣni’
issawaȓ x ṯmesȓayin itenhezzan ataf niṯenti aḏ twakksent
iƹni ḏ ṯimesȓayin nni iy d itwaxeȓqen bac ṯimesȓayin nni iy
war itenhezzin ca ataf aḏ qqiment.
28X manaya a ncekkar Arebbi ȓaḥeqqac neqbeȓ ijjen n

ȓmulk war itenhezzin ca. Ammu aḏas nqeddem i Arebbi
ijjen n lƹibada s ȓuweqqar ḏ ṯiggwḏi axas yarḍa netta,
29minzi Arebbi nneɣ ḏ ṯimessi isḥarraqen.

Ȓuṣiyaṯ ṯineggura

13 1Qqimem aḏ tḥibbem ayawya am wawmaṯen.
2War tettuṯ ca aḏ treḥḥbem zi midden minzi

ȓebƹaḍ iy ggin manaya reḥḥben zi lmalaʼikaṯ bȓa ma
ṯent ssnen. 3Xemmmeṯ x imeḥbas amecnaw akiḏsen iy
ṯetwaḥebbsem, u ḏ yinni itwabuṣaren amecnaw ḏ kenniw
itwaƹeddaben.
4Weqqareṯ ȓemȓacmarra. Qama n ȓemȓac aḏ tiȓi s nniyyeṯ

mbȓa ȓɣedȓan. Aqa Arebbi aḏ iƹaqeb yinni ifessḏen ḏ
yinni izennan. 5Aḏ tƹicem bȓa ma aḏ tḥibbem tmenyaṯ,
aḏ tqenƹem s min ɣarwem. Arebbi s yixef nnes inna-



27 13.6–17

awem qa ƹemmarṣ ac jjeɣ, ƹemmarṣ aḏayek semmḥeɣ.
6S manayenni neqqar s zƹameṯ qa Siḏi Arebbi itƹawan-
ayi, war iǧi ca bac aḏ ggwḏeɣ. Min ḏayi ɣa igg bnaḏem?
7Ƹeqȓeṯ x yinni xawem itrayyan iƹni yinni issiwȓen

akiḏwem s wawaȓ n Arebbi. Fekkareṯ ḏi min urwen ḏi ṯuḏarṯ
nsen uca ggeṯ mammec ggin niṯni s lʼiman nsen. 8Ƹisa
Lmasiḥ netta ḏ ijjen, amecnaw iḍennaṭ amecnaw nhara
amecnaw ȓebda. 9Arrem-d ȓbaȓ nwem bac war tḏeffarem
ca lʼanwaƹ n ṯɣuri feckel.
Cuf, ḏ lemliḥ aḏ ijheḏ wuȓ nneɣ s arḍa maci s lmakla

zaƹma ddiniya, yinni iy t itetten war zzayes stenfiƹen
ca. 10Neccin ɣarneɣ ijjen n ȓmeḏbaḥ, u zi ȓmeḏbaḥ-
a war ɣarsen ca ȓḥaqq azzayes ccen yinni ixeddmen
ḏeg Uqiḍun Ameqqran. 11 Liʼanna ȓefqih ameqqran itawi-
d akiḏes iḏammen n lḥayawanaṯ ɣar Uxxam Amqeddes
Aṭṭas amecnaw ḏ ijjen n ṣṣeḏqeṯ x ȓmuƹṣiyeṯ, walakin
lḥayawanaṯ nni immuṯen sḥarraqen-ṯen barra n mani
qqimen yiwḏan ḏeg iqiḍan nsen. 12Ammu ƹaweḏ Ƹisa,
ṯekka xas tamara nni ɣar barra n ṯewwarṯ n ṯendint bac aḏ
isiṣfa ccaƹb s iḏammen nnes. 13X manaya a nraḥ ɣar Ƹisa
ɣar barra n iqiḍan a narbu aḥeggar nni iy xef iṣbar netta.
14Minzi ḏanita war ɣarneɣ bu ṯendint itduman. Lla, nrezzu
x ṯendint nni iy d ɣa yasen.
15 Iḏen labud s Ƹisa iy zi ɣa neḥmeḏ Arebbi ḏi mkuȓ ȓweqṯ.

Ḏ ṯanita ḏ dbiḥeṯ iy ɣa nqeddem i Arebbi, iƹni meȓa neƹtaref
s yisem nnes. 16U war tettuṯ ca aḏ teggem ȓxir aḏ tcarcem
ak inneɣni minzi s dbiḥaṯ-a am ṯina iy ḏas iteƹjiben i Arebbi.
17Ṭaƹeṯ i yinni xawem itrayyan, ggem-asen array minzi
ḏ yinni ig iḥeṭṭan ȓaƹmar nwem. Aḏ ucen niṯni ȓeḥsab x
manaya i Arebbi. Ṭaƹeṯ i yina bac ȓxeḏmeṯ nsen azzayes
farḥen maci axasen ṯbesseȓ. Meȓa ṯeggim ṯaɣennant, ataf
war kenniw ineffeƹ walu.

18Ttareṯ i Arebbi xaneɣ. Aqa neccin metʼakeddin belli
ḍḍamir nneɣ mertaḥ, nrezzu a nexḏem s ȓeḥya ḏi marra
ṯimesȓayin. 19Tettareɣ-awem xaṣṣatan s wuȓ inu aḏ
teẓẓaǧem bac ḏeɣya aɣarwem d ḏewȓeɣ.

Lxitam n ṯebrat-a
20Arebbi ḏayes ȓehna, ḏ netta iy d yarrin Siḏiṯneɣ Ƹisa

zeg imettinen s iḏammen n ȓƹaheḏ itduman i ȓebda, Ƹisa-ya
ḏ Ameksa Ameqqran n iḥuȓiyen. 21Aḏawem iḏebbar Arebbi
marra ṯimesȓayin ṯiṣebḥanin bac aḏ teggem ȓxaḍar nnes.
Aḏayneɣ ixḏem min ḏas iteƹjiben zzaṯes, s Siḏiṯneɣ Ƹisa
Lmasiḥ umi ɣa ṯiȓi lƹaḍama i ȓebda n ȓebdaṯ. Amin.
22Fa ay ayṯma tettareɣ-awem aḏ teṣbarem i wawaȓ

inu iy zi kenniw tweṣṣiɣ minzi uriɣ-awem-d ɣir ṯabrat-
a ṯamezyant. 23 Itxeṣṣa aḏ tessnem belli ḍeȓqen-as-d i
wumaṯneɣ Timuṯawus. Akenniw ẓreɣ akiḏes iƹni qa meȓa
yusa-d ḏeɣya. 24Siwḍem-asen sȓam i marra yinni iy xawem
itrayyan ḏmarra ṣṣaliḥin. Yina zi Iṭalya tseǧamen-d xawem.
25Akiḏwem yiȓi arḍa marra iḏwem.

